
GOUVÈNÈ CUOMO LANSE YON INISYATIV POU AMELYORE KALITE DLO AK REZISTANS SOU LONG 

ISLAND 

 

Yon Etid Detaye ak Entèvenan Kominotè nan Jesyon Dlo Ize ak Enfrastrikti Dlo Pwòp Long Island  

 

Rankont piblik pral Fèt pou Jwenn Eleman Solisyon 

 

Gouvènè Andrew M. Cuomo jodi a te anonse New York pral antreprann yon etid detaye nan tèt kole sou 

bezwen pou dlo pwòp ki genyen nan konte Nassau ak Suffolk pou ogmante rezistans kont siklòn pi 

devan, amelyore kalite dlo epi founi plis pwoteksyon pou resous anba tè Long Island. Etid sa pral fèt nan 

yon seri reyinyon ansanm ak Egzekitif Konte Nassau Ed Mangano ak Egzekitif Konte Suffolk Steve Bellone 

epitou ak patisipasyon otorite federal ak prensipal entèvenan kominotè, komèsyal ak nan domèn 

anviwonman. Apre etid la, yo pral bay rekòmandasyon pou Gouvènè a ka aji prese prese.  

 

“Nou bezwen solisyon tout nèf pou pwoteksyon ak amelyorasyon resous dlo Long Island ki pral dire 

pandan plizyè jenerasyon,” te deklare Gouvènè Cuomo. “Nan tèt ansanm ak kominote a, entèvenan nan 

anviwonman ak otorite lokal nou yo, nou pral idantifye nouvo defi nou gen devan nou ak ogmantasyon 

move tan epi egzamine pi bon pwopozisyon yo pou jere polisyon dlo anba tè ak dlo sifas. Mwen fyè 

dèske Egzekitif Konte Bellone ak Egzekitif Konte Mangano mete ak nou pou rezoud pwoblèm sa yo epi m 

ap espere patenarya nou an nan semèn kap vini yo.” 

 

“Mwen kontan kolabore ak Gouvènè Cuomo ak Komisyonè Martens pou jwenn solisyon ki pou garanti 

resous dlo Long Island pwoteje epi rann Konte Nassau pi rezistan pou siklòn pi devan. Rezoud pwoblèm 

dlo ize pral ede garanti dlo sifas ak ak nan tè nou yo pi pwòp pou jenerasyon kap vini yo epi pral angaje 

ak eta a sou pwoblèm sa,” te deklare Egzekitif Konte Mangano. 

 

“Plan Gouvènè Cuomo pou l angaje syantifik, espè ak piblik la pou jwenn solisyon pou pwoblèm dlo ize 

Long Island se yon patenarya ki fèn plezi epi vin konplete efò Konte Suffolk pou rekipere dlo nou an. 

Rezidan Konte Suffolk enterese nan dlo potab nou an ak nan amelyorasyon rezistans kominote ki sou kòt 

nou yo. M espere kontinye travay ak patnè nou yo onivo eta a nan domèn enpòtan anpil sa,” te deklare 

Egzekitif Konte Bellone. 

“Mwen pase karyè mwen ap travay sou kesyon ki pral pwoteje ak amelyore kalite dlo sou Long Island. M 

aplodi Gouvènè a pou enterè li epi mwen kontan angajman li pou mete ak nou nan garanti Long Island 

pral gen yon apwovizyonman dlo klè ak pi pou jenerasyon kap vini yo,” te deklare Senatè Ken LaValle. 

 

“Mwen kontan Gouvènè Cuomo ap travay sou kalite dlo Long Island. Efò sa chita sou bourad lajan yo 

ajoute nan Environmental Protection Fund ane sa, ki pral konplete ak lajan Konte Suffolk. Lajan yo pral 

sèvi pou pran aksyon pou jere sous nitwojèn kap gate kalite dlo nou an. M espere patisipe nan etid sa 

epi travay nan tèt ansanm pou aplike solisyon pou pwoteje resous dlo presye nou yo,” te deklare Manm 

Asanble Robert Sweeney. 

 

“Pwoteksyon dlo parèt kòm yon gwo defi nan domèn anviwonman ak ekonomi rejyon nou an ap viv, 

men li prezante tou yon okazyon enteresan pou vini ak solisyon tou nèf pou pwoblèm ki klè pou 

Gouvènè Cuomo. Eta New York gen talan ak resous yo pou vin yon lidè nan devlopman pwoteksyon dlo 

ak teknoloji restorasyon, kreyasyon kapasite pou rezoud yon pwoblèm rejyonal ijan nan tèt kole pandan 

n ap mete baz yon nouvo endistri solid ki gen demann mondyal,” te deklare Sipèvizè Vil Southampton, 

Anna Throne-Holst. 

 

Nan kad aksyon ki gen pou wè ak netwayaj anviwonman alokazyon Jounen Latè a, Gouvènè Cuomo te 

mande Komisyonè New York State Department of Environmental Conservation (DEC) a, Joe Martens, 

pou adopte yon metòd kap chèche lide nan men espè ak sitwayen sou yon plan daksyon efikas pou 

ogmante pwoteksyon natirèl kòt yo, fè yon kokenn amelyorasyon nan kalite dlo epi byen plede kòz la 

pou jwenn plis bourad lajan federal.  

 

Komisyonè DEC a, Joe Martens, pral dirije kat reyinyon piblik nan mwa me ak jen, ak Egzekitif Ed 

Mangano nan Nassau ak Egzekitif Steve Bellone nan Konte Suffolk. Nan reyinyon yo, otorite pral tande 

syantifik ak espè wo nivo nan anviwonman pou jwenn pwoblèm yo epi pou diskite estrateji pou pwoteje 

dlo sou kòt ak anba tè Long Island kont polisyon, san bliye nitwojèn ki degrade pou anpil zòn marekaj yo 

kap sèvi kòm yon dezyèm liy defans sou kòt pou bare din zile yo.  

 

Men jan yo eseye pwograme rankont yo: 

• Premye reyinyon an pral fèt nan dat 12 me nan Konte Nassau epi pral gen ladann 

prezantasyon prensipal entèvenan nan anviwonman ak lòt entèvenan pou idantifye pwoblèm ki 

gen pou wè ak enfrastrikti dlo ize epi pou esplore solisyon pou diminye wo nivo nitwojèn nan nò 

zòn back-bay Long Beach Island.  

• Dezyèm rankont nan pral fèt nan dat 19 me nan SUNY Stony Brook pou tande yon panèl espè 

leading sou solisyon dlo ize ak septik.  

• Twazyèm rankont nan pral fèt nan mwa 28 me, nan moman otorite eta pral vizite enstalasyon 

Konte Suffolk epi rankontre ak otorite lokal ak gwoup anviwonman pou jwenn pwoblèm ki gen 

pou wè ak tretman dlo ize ki pa fèt kòmsawa epi pou chèche solisyon pou wo nivo nitwojèn nan 

Great South Bay ak lòt bè sou kòt sid yo. Yo envite piblik la soumèt komantè li pandan rankont sa.  

Sou baz sa nou aprann ak diskite nan premye twa reyinyon yo, dènye rankont lan nan kòmansman mwa 

jen pral prezante rekòmandasyon bay Gouvènè a sou jan pou rezoud pwoblèm dlo ize ak septik pou 

Long Island ka vin pi rezistans. 

 

Eta New York ap travay sere sere ak patenè lokal, rejyonal ak federal sou plan daksyon kap agrandi ak 

amelyore tretman dlo ize, sitou nan enstalasyon Bay Park ak Bergen Point yo. Envestisman pou 

modènize sistèm tretman dlo ize, ansanm ak sistèm tretman ak ranmasaj amelyore pou pil ak pakèt 

sistèm fòs dezans ak septik move kalite, pral amelyore kalite dlo a ki fondamantal pou sistèm zòn 

marekaj dyanm ki sèvi kòm baryè.  

 

Nan dat 11 fevriye 2014, Gouvènè Cuomo te anonse New York te jwenn yon akò ak gouvenman federal 

la pou bay $810 milyon nan lajan federal pou repare ak modènize izin Bay Park la ak sistèm ranmasaj la. 

Gouvènè a te mande tou lajan federal pou konstwi yon kanal kap devèse nan lanmè kap soti nan pi izin 

nan pou tonbe nan Oseyan Atlantik la pou amelyore kalite dlo nan back-bay a epi pwoteje zile ki kouvri 

ak marekaj nan zòn sa ki se baryè pwoteksyon natirèl kont inondasyon. Nan mwa oktòb 2013, Gouvènè 

Cuomo te anonse Eta a pral bay $242 milyon pou Bergen Point WastewaterTreatment Facility ki nan 

Konte Suffolk la atravè EFC ki pral repeye ak lajan kap soti nan divès sous federal.  

 

Sèl akifè Long Island lan sèvi kòm apwovizyonman dlo pou 2.5 milyon Nouyòkè. DEC ak Konte Suffolk, 

ansanm ak Vil Southampton ak SUNY Stony Brook, ap travay pou devlope ak egzekite yon plan $6 milyon 

pou egzekite pwojè pilòt tretman nitwojèn nan kay prive oswa soudivizyon ki poko pare pou liy egou rive 

nan yo. Plan sa pral gen ladann yon pwogram rechèch sou metòd ki pou amelyore efikasite sistèm 

tretman nitwojèn, diminye kou ak anprent yo, epi senplifye operasyon ak antretyen. Ozanviwon 70 

pousan kay ak biznis nan Konte Suffolk pa gen egou. Eta a ak Konte a ap chèche tou posiblite bourad 

lajan pou ranplasman ak modènizasyon sistèm septik.  

 

“Envestisman pou pwoteje anviwonman nou an esansyèl pou kalite lavi nan kominote nan Long Island, 

epi nou vle travay ak otorite lokal, gwoup kap travay sou anviwonman, òganizasyon ekonomik ak lòt 

moun pou jwenn, bay priyorite epi egzekite bon pwojè yo epitou pou jwenn maksimòm resous federal, 

eta ak lokal pou pwojè sa yo,” te deklare Komisyonè Martens. “Nitwojèn se yon deteryorasyon kalite dlo 

grav ki fonksyone tou pou minen nan yon mannyè fondamanal rezistans Long Island sou kòt yo. Anba 

otorite Gouvènè Cuomo, rankont sa yo pral reprezante yon etap enpòtan pou konstwi yon plan ki pral 

rezoud pwoblèm dlo ize ki la depi lontan nan Konte Nassau ak Suffolk.”  

 

“Eta New York deja kòmanse travay ak otorite konte yo sou yon plan daksyon pou jwenn pwojè ki pou 

amelyore rezistans ak efikasite enfrastrikti kalite dlo Long Island.” te deklare Matthew Driscoll, prezidan 

direktè jeneral New York State Environmental Facilities Corp., kap bay posiblite bourad lajan ki pap 

koute chè pou gouvenman lokal. “Atravè seyans piblik sa yo, Gouvènè Cuomo pral reyini espètiz 

prensipal espè nan anviwonman ak finans piblik Long Island yo, ansanm ak chèchè ekspè nan kalite dlo, 

pou ede lidè Eta New York ak Long Island nan devlopman solisyon rapid ak long pou bezwen sante piblik 

ak dlo ize Long Island.”  

“Nature Conservancy remèsye Gouvènè Cuomo ak Komisyonè Martens pou lidèchip yo pou amelyore ak 

pwoteje kalite dlo pou tout kominote sou Long Island,” te deklare Nancy Kelley, Direktè Egzekitif 

pwogram Long Island nan Nature Conservancy. “Amelyorasyon kalite dlo enpòtan anpil pou garanti 

sante piblik, anviwonman ak ekonomi nou yo. Metòd plizyè entèvenan yo anonse jodi a pral chita sou 

kokenn travay otorite Konte Suffolk ak Nassau ak vil yo fè, ansanm ak premye angajman $3 milyon Eta 

New York pou pwojè amelyorasyon kalite dlo Konte Suffolk nan Environmental Protection Fund 

ane sa. N ou espere travay ak otorite onivo lokal, eta ak federal, òganizasyon nan domèn anviwonman 

ak syantifik pou garanti politik pou amelyore kalite dlo adopte epi bourad lajan ogmante pou garanti 

sante plaj, bè ak dlo potab nou yo.” 

 

Jim Tripp, Konseye Prinsipal, Environmental Defense Fund te di konsa, “Mwen akeyi ak plezi angajman 

Gouvènè Cuomo sou dosye enpòtan sa epi m apiye ankèt DEC ak demann solisyon nan men syantifik ak 

lòt moun pou rezoud pwoblèm sou kòt ak anba dlo Long Island. Anplis opsyon estriktirèl, devlopman 

opsyon efikas bon mache tankou pi bon pwoteksyon tè imid epi bon kontwòl itilizasyon tè se etap 

enpòtan pou vanse.” 

 

“Clean Water se kolòn vètebral ak nanm lavi Long Island nou an. Pou rezoud pwoblèm enpòtan anpil yo 

ki genyen nan dlo potab ak sou kòt nou yo, nou bezwen lidèchip onivo eta a. Otorite nan tout nivo dwe 

angaje epi mete men. Premye etap la nan rezoud pwoblèm nan se konnen kisa nou bezwen. Lidèchip 

Gouvènè Cuomo ak inisyativ li sou pwoblèm sa se yon kokenn nesesite epi nou vreman apresye li. Nou 

kontan anpil ak anons sa,” te deklare Adrienne Esposito, Direktè Egzekitif, Citizens Campaign for the 

Environment. 

 

“Onon Stony Brook University, nou akeyi inisyativ byen vini Gouvènè Cuomo ak DEC alatèt li a pou 

egzamine bezwen dlo pwòp Long Island genyen. Chèchè nan Syans Lanmè nou yo devan sou kesyon sa 

epi pral vle patisipe nan diskisyon an epi fè travay ki pral amelyore ekosystèm akwatik nou an ak 

pwoteje kalite dlo sou Long Island pou rezidan jounen jodi yo ak pou jenerasyon kap vini yo,” te deklare 

Samuel L. Stanley Jr., Prezidan Stony Brook University. 

